
ప్రధమాశ్వాసము





క. ఆమువ్వురందు నగ్రజుఁ

   డై మించిననారసింహుఁ డతులితవిభవ 

   శ్రీ మెఱయఁ బెండ్లియాడెం

   బ్రేమం బెదకొండమాబఁ బినకొండాంబన్ . 71


చ. నిరుపమవిక్రమంబును వినీతియు నీతియుఁ బోలెఁ దత్వవి 

    త్పరిచయమున్విరక్తియునుభక్తియుఁబోలెసుయోగవర్తనా 

    దరవిభవంబు శాంతియును దాంతియుఁబోలెఁ గరంబలంకరిం 

    చిరి తమనిత్యసేవ నరసింగయ నిద్దఱుకొండమాంబలున్ 72 


ఆ. అందుఁ బెద్దకొండమాంబయం దానర 

    సింగ భూవరుఁడు విశిష్టమతులఁ 

    గాంతియుతుల సుతులఁ గనియె మూర్తిక్షమా 

    రమణుఁ దిమ్మవిభుని రమణ మీఱి. 73 


ఉ. ఆనరసింగభూపతి ప్రియం బెసఁగం బినకొండమాంబయం 

    దానమితాఖిలాహితసమాజుఁ దనూజుని గాంచె బంధుసం 

    తానసురావనీజు సముదంచితభోగబిడౌజు సూరిమై

    త్రీనవభోజు భానునిభతేజుని గృష్ణమరాజు నున్నతిన్. 74 


వ. అందు.75


సీ. శేషుదర్పము చివ్వి శీతాంశురుచి నవ్వి

                        పాలమున్నీటిపైఁ గాలు ద్రవ్వి 

    యాదిత్యుపస యాఁచి హాలహలంబును లోఁచి

                        హుతవహుగర్వ ముఱ్ఱూఁతలూఁచి

